
Kerwered ’98 
 
 

 
Guten Tag, hier und heute, 
die Kerwered halten dieses Jahr andere Leute. 
 
Jetz werre ner eich frohe: 
„Wieso, weshalb, warum, 
isses dann soweit kumm?“ 
 
Im Juni irgendwann hammer erfahr, 
desjohr soll werre kä Kerwered vorgetrah. 
De CAJ is das zu viel Act, 
jetz misse mir mo wirrer zeige, was in uns steckt. 
Mir hann gedenkt, das kann jo net sinn, 
deswehe hammer se jetz ach drin. 
 
Die CAJ was issen das fer e Haufe, 
die deten rechter mol statt ner Cola e Bierche saufe. 
Vielleicht würden se dann mo siehn, 
daß mer do besser e Kerwered kann hiekrien. 
 
Mit de „Alte“ isses awwer ach net weit her, 
vun dene kummt jo ach käner mehr. 
 
Awwer weil die Tradition darf net leide, 
spreche heit mir zwä beide. 
 
 
 
 
 
 
 
 
 



Herta’s Massage Schlaf 
 
Ihr Leit, es zeitungsaustrae is e harter Job, 
do muß mer manchmal rumrenne wie gedoppt. 
 
Um sich vun dem se regeneriere, 
läßt sich die Herta in Nußbach massiere. 
Hin und Weg und ganz entspannt, 
fängt se an se träume von ´em entfernte Land. 
Indem mer ingepackt in Fango, 
ach gern emol denkt an brasilianischer Tango. 
Vor lauter Tango danze, 
fängt se jo ach noch ooh se Rangse! 
 
Durch die ganz Praxis kammer se here, 
awwer do dro dut die Herta sich net stere. 
Uff ämol war alles ganz still, 
ob´s Herta nimmie träume will? 
Bestimmt is èm im Traum de Siggi erschien, 
do war`s mit `em brasilianische Tango dahien. 
 
Als die Frau Schlicher froht: 
„Herta, hammer derr die Ruh genumm?“ 
Do ruft es Herta: 
Ei bei dem Krach do hin bin ich halt net zum schlofe kumm!“ 
Gut schlofe kammer uff `rer Massagebank halt net, 
es is jo schließlich ach kä Bett!!! 
 
Zum Schlicher geht mer net zum schnarche, 
sondern um sich gewe se losse Massage! 
 
De Musikverein spielt de Zeitungsfraa jetzt: 
 
Schlaf Herta, schlaf, 
awwer net bei de Massage! 
 
 
 
 



Keller Striptease 
 
Die heitisch Jugend is ach nimmie das, was se mol war, 
un wieso, das werre ner jetz gewahr. 
 
An `rer Geburtstagsparty vun 3 juunge Leit, 
hann sich die Gäscht an `rer Stripperin erfreit. 
Die war nämlich fer Eckerts Marco e Geburtstagsgeschenk, 
das hat sich die Mutter vun seiner Ex ausgedenkt. 
 
Im Keller ohkumm hat die Stripperin press mit ihrer Arwet 
begun, 
un sich glei de Marco vorgenumm. 
Doch de Marco wollt nett mitstrippe, 
weil er war so iwwerwältigt vun ihre Titte. 
Außerm Tangaslip hot se nix mie oh, 
do ware alle junge Buwe froh, 
un han sich aus Angscht glei hinner die Thek vezoh. 
 
Nur de Guido is e Mann, 
un will glei zeige was er kann. 
Im Gehesatz zu alle annere, 
würde sei Hänn ganz gerne e bisje wannere. 
 
Doch irgendwann war die Musik aus un de Strip erum, 
do sinn die junge Buwe ach wirrer hinner de Thek vorkumm. 
 
Lieber Marco, Dir sei gesaht, 
ich hätt die Stripperin ach nett fortgejaht. 
 
 
 
 
 
 
 
 



R’keier Kamikaze Fahrerin 
 
Uff de Juche do is änie ingezoh, 
die hot bestimmt emol e paar Kilo wenischer gewoh. 
Die wohnt twaz noch nett so lang im Ort, 
un hat fascht schun begang e „Mord“. 
Do is demletscht nämlich e Sach passiert, 
die is uns e Geschichte wert. 
 
Ihr Freund wollt sich fer no Owwerstä bestelle e Taxe, 
doch do hat die Anke krieht die Faxe. 
Es Geld fer’s Taxi wollt se net bezahle, 
do muschd de Erwin durchleide Höllequale. 
 
Ihr war das jedoch völlisch egal, 
sie steit in ihr Auto un tret es Gaspedal. 
Des hot de Erwin awwer in Rasche gebrung, 
un er hot sich uff die Haub geschwung. 
 
Doch die Anke hat des net ernscht genumm, 
un de Opel zum gliehe gebrung. 
Sie hat dann mit ihrm grüne Combi, 
durch de Ort geheizt, wie e Zombie. 
De Erwin hat sich an de Scheiwewischer feschtgehall wie ohgebabbt, 
das hat was e Glick ach ganz gut geklappt. 
Iwwer Lautre un Paris noh Owwerstä, 
ich froh mich, hat er do immer noch uff de Haub gelää? 
 
Wenn NÄ, mei liewie Anke, 
dann kumm halt mol ruff uff die Planke, 
un vezehl halt mol wie’s war, 
weil uns is das net ganz klar. 
 
Un die Moral vun der Geschicht: 
Opel - Scheibenwischer brechen nicht. 
 
Ihr Musiker, spiele de Anke das Stick: 
Nemm net die arme Kerl uff de Haub mit. 



Burgfeschd 
 
De Juni war jo e ganz besonnerer Monat fer unser Dorf, 
do wurden Plän fer zwä große Feschte entworf. 
Vun dem wolle mer eich jetz berichte, 
un ach vezehle so manche Geschichte. 
 
Zu Beginn es wenischer interessante, 
es sogenannte Burschfescht vun de Musikante. 
Die war’n nämlich ganz und gar net dumm, 
un hann mit ihrem vewirre vun de Leit, 
e paar Mark extra ingenumm. 
 
Sie hann fleißisch inseriert un Werbung gemacht, 
do hann fremde Leit sich folgendes gedacht: 
„Ach Gott, die 800 Johrfeier werd jo schun zwä Woche vorher entfacht“. 
So sinn ach e Haufe Fremde kumm, 
die ewe falsche Tatsache hann ohgenumm. 
De Musikverein werd sich gelacht hann ins Feischtche, 
awwer ach dodebei verscherzt mit de allermeischte. 
 
Die äne hann sich gefroht: 
„Wie kann mer’n so was mache, 
das is jo wohl e Auktion zum lache!“ 
Die annere wiederrum, 
konnte sich nur noch eiere, 
warum die ach e extra Feschdche misse feiere. 
 
Vun meiner Seit aus, sei nur gesaht: 
Lass bekehren, auf das ihr findet auf den rechten Pfad! 
 
Drumm bitte mer de Musikverein jetzt ach emol nett, 
e Stick se spiele fer die Red! 
 
 
 
 
 
 
 
 
 
 



800 Jahrfeier 
 
Die 800 Johrfeier war es eigendliche Ereignis vun dem Johr, 
un es kame einische Sache, die ich glei vezehle will vor. 
 
Ruund um die Bursch fand e großes Mittelalterspectaculum statt, 
es gab e Bader, und do ware Taverne, 
aach kunnt mer was vun mittelalterliche Schwertkämpfe lerne. 
Vun Freidachs bis Sundachs Owends, war so allerhand gebote, 
un in dem Zusammehang wolle mer die ganz aktive lobe. 
 
Unter dem Motto „Alles Geben“ is ach de „US WERNER“ 
Freidach Nohmittachs uffgebroch, 
un hat sämtliche Getränkekarte eruff un erunner gesoff. 
Im vollgesoffene Kopp issem dann irgendwann kumm, 
ich brauch jo ach e mittelalterliches Gewand um mich erum! 
Mit dem dann nei gefunnene Gewand, 
is er getorkelt an de nägschde Bierstand. 
Mit de Jeans unnerm Talar wurd em klar: 
„ Ey, vor 800 Johr hat mer sowas awwer net getra!“ 
 
Plötzlich stand de Werner ohne Sinn un Verstand, 
nur noch im Gewand. 
No ner weil war ‚em die Zeitreis genuch, 
un er hot wirrer ausgezoh sei „Tuch“. 
Uff ämol hot er jo ganz ohne do gestann, 
un es wurd ‚em Angschd un Bang. 
Do stand er – nur mit’m Slip am Arsch – 
Oh mein Gott, was e Blamasch. 
Nodem er dann die Hoss wirrer gefunn hat und die Schuh velor, 
oje ich glaab mer here leiwer uff, sunscht wird das nix mie desjohr... 
 
Ihr Musiker speele dem Lumpes ganz chlor: 
Ach, hätt ich bloß mei Gewand net velor! 
 
 
 
 
 
 



800 Johrfeier Specials 
 
So, un jetzt wer’n eich noch e paar mittelalterliche Annekdote gebote: 
 
- 800 Johr is beim Herta nix bassiert, 

doch jetz han ‚sem sei Erdbeere frisiert. 
Die sinn an dem Feschd uff wunnersame Weise,aus ihrem Garde veschwunn, 
un hann sich uff ‚em mittelalterliche Markt, in de Erdbeerbowle widdergefunn. 
Liewe Herta, ich kann der nur sah: 
„Die Erdbeerbowle, die war ganz wunnerbar!“ 
 

- Aach em Richter sei Gäns ware weg, 
ich glaab, die hätte net so gut in de Bowle geschmeckt. 

 
- Zum Glick is durch de Burschgrawe an dem Dach Wasser gefloß, 

do hann sich nämlich zwä Marktmädels zum Bade getroff. 
Zwä Bübcher hann das gesieh, un dun die Kläder klaue, 
um se bei de Bursch zu vestaue. 
Do kumme die zwä Fräuleins aus ‚em Wasser raus, 
un ziehn sich jo glatt de BH aus, 
do denkt sich Eckerts Christian: 
„So änie kummt mer ach emol ins Haus“ 
Ihr liewe Buwe lossenn eich sah: 
Mit so große Mäd kumme ihr noch net klar. 

 
- Do owwe em Jogi sei Nochber, das is ach kä Gurer 

Dem hanse vetrampelt sei ganzes Furer. 
Das hat schun seit Woche do gelää, 
un war vun de Qualität ach nimmie schää. 
Glei am nägschde Daach is er zum Heß Karl gesprung, 
un hot das glei mol ohgebrung. 
De Joscht wollt de große Reibach mache, 
awwer Ernscht sei doch mol ehrlich, das is doch nur noch zum lache. 

 
- Im Mittelalter gab’s noch kä Toilette, 

Drum konnt sich änie nur noch uff de Burghof rette. 
De alt Schunk hot des naderlich gesieh, 
Un is glei hie, 
Obwohl se ihr Geschäft zum mitnemme hat ingepackt, 
Hot de Burggraf verbal uff ‚rer rumgehackt. 
Karl-Heinz mei Guter loß der sae, 
so was kammer ach uff de Komposchthaufe drae. 

 
- Die 800 Johrfeier war e gelungenes Feschd, 

un das in unserm Nescht. 
 
De Musikverein spielt jetzt heit: 
Ja, so warn’s die alten Rittersleit. 
 
 



Ginswillerer-Crash-Kids 
 
Bei Repperts im Budsche is immer Fete, 
zu dene sinn net nur Reiwelskejer gebete. 
 
Weil manche junge Buwe jo schun e Führerschein hann, 
kummen se ach vun Ginswiller an. 
Do wollen se jo ach bei de Mäd Indruck mache, 
un rasen schun emol durch de Ort mit 70 Sache. 
Dann kann’s im Dunkle ach passiere, 
daß se die Kontroll veliere. 
 
So ach im Januar, 
wo folgendes geschah: 
De Ginswiller Schlemmer wollt de Jungs im Budsche, mol zeige was er kann, 
un hat geworf em Babbe sei Peugeot an. 
Vun 0 uff 100 is er losgefetzt, 
un hat sei Auto 50 Meter weiter, uff das vun Borgersch Bianca gesetzt. 
Do konnten die Buwe nimmie lache, 
es is halt nur so lang witzig, bis es dut krache. 
 
Das war awwer net de änzigschde vun dere Sort, 
es wohnt nämlich noch so e annerer Spezialist im Nachbarort. 
Em Engel Erwin sei Enkel, de Heiko, wollt nömlich ach emol probiere, 
wie das mit dem Auto fahre geht, 
un hat Nachts uff em Plätzje sei Runde gedreht. 
 
Doch dodebei dut dem garnet uffalle, 
daß do ach e paar LKW’s halle. 
Uff em Schnee e bissje lang die Handbrems gezoh, 
un schun is de Heiko uff ‚em Bernhard sei LKW gefloh. 
Das mit dem Knalle,  
das kunnt de Heiko awwer garnet schnalle. 
Er macht de Rickwärtsgang erinn, 
un jaht de Jetta glei nochemol in Laschter rinn. 
 
Am nägschde Daach muscht er mit ‚em Babbe ohmaschiere, 
um sich ach emol fer sei Dilemma se intressiere. 
De Heiko nemmt sich das awwer nimmie krumm, 
so is er ach emol, zu me neie Auto kumm. 
 
Den beide du mer jetzt noch vezehle,  
dun in Zukunft eier Autos net so quäle. 



Hexenacht 
 
 

So wie jedes Johr in unsere Kerwegeschichte, 
wolle mer ach heit was iwwer die Hexenacht berichte. 
 
Dort drehe nämlich zu späterer Stunde, 
zwä junge Buwe fer se hexe ihr Runde. 
Ihr Weg  führt se ach in de Hohl vorbei, 
un dort hann se entdeckt so allerlei. 
In ihrem Cola – Wahn finge se an, 
em Schütz sei Garde – Dersche wegsedrahn. 
 
Der hot naderlich schun gewacht in seinem Haus, 
un kam sogleich wutentbrannt eraus. 
 
Doch weil die beide sinn jo net dumm, 
han se glei ihr Bäh in die Hand genumm, 
un sich uff’s Plätzje in Sicherheit gebrung. 
Doch de Schütz kann richtig kombiniere, 
un die Spur dut ne uff’s Plätzje fiehre. 
 
Nodem er e paar Tatvedächtige hat venumm, 
sinn em Fischers Tommy sei blonde Hoor bekannt vorkumm. 
De Schütz dut dem Übeltäter sahe: 
„In spätestens zehn Minute hanner es Dersche wirrer uff die Kipp getra, 
sunscht kumm ich ich noch emol vorgefahr,  
un dann kriehn er hinner die Ohre geschlah!“ 
 
Zehn Minute ware rum, 
awwer die beide hann se Dersche naderlich net serickgebrung. 
De Schütz war dann ach glei serick uffem Platz, 
un hat gemach e mords Rabatz. 
 
Er wollt so was wie Stärke beweise, 
un die Bank Richtung Tommy schmeiße. 
Zum Glick war awwer die (berittene) Polizei, 
in Form vun Schulze Alex debei. 
Die hot sich mudisch dezwische geschmiß, 
un do hot de Schütz wohl krieht e bissje Schiß. 
 



Un weil er war vorm Alex so veschreckt, 
war sei Drang nohm hämgehe geweckt. 
Zum Abschied dut er nur noch sahe: 
„Ich hann es letschde mol mei Geld in de Keller getra!“ (hahahaha) 
 
In Zukunft is fer de Tommy die Hohl bei Fischers  abgeschloß, 
weil weiter owwe, do wert mit Kanone uff Spatze geschoß. 
 
Ich will jetz awwer nimmie hetzte, 
nur noch folgende Sätze: 
Dun emol mitnanner schwätze, 
un eich debei uff’s Bänkche setze. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



Vaddersche 
 
Fahr Bus und Bahn! 
Das Motto kummt ach bei Theobald’s Helmut gut an. 
Er fährt mit ‘em Bus, net mit de Bahn, 
doch mit dem kummt mer net immer an. 
So ach am folgende Daach, 
das macht em käner nach. 
 
De Lautere Bus dut sei Passagiere bis noh Berzwiller bringe, 
un dort geschahe seltsame Dinge. 
Berzwiller is ach e komischer Ort, 
selbscht die Heferschwillerer sahn: 
„Ich bin nett vu dort!“ 
 
In Berzwiller nämlich will e Fraa mit zwä Kinner aussteie, 
un do saht de Helmut: „Ich helf eich dreie!“ 
Ach e Nußbacher war hilfbereit, 
un das will schun was häße ihr Leid. 
Kaum hann se uff de Gass gestann, 
fährt de Bus schun wirrer an. 
 
Bis de Helmut das dut schnalle, 
dut de Bus schun fascht in Nußbach halle. 
Benommen steht er uff de Stroß, 
un froht sich: „Was issen iwwerhaupt do los?“ 
 
Per pedes sinn se bis zum Ingwiller geloff, 
dort hann se schließlich de nägschde Lautrer Bus getroff. 
Der hat se dann erbärmlicher Weise mitgenumm, 
so sinn se dann schließlich ach „leicht“ verspätet dehäm ohkumm. 
 
Es Vaddersche krieht jetzt gespielt  vum Musikverein: 
„Ich laaf jetz öftersch Heim“ 
 
 
 
 
 
 



- Vermisstenanzeige - 
 

wer hat den Spielplatz gesehen 
 
Ihr Leid es war wohl bekannt, 
mer hatte de scheenschde Spielplatz im ganze Land. 
Es Herz aller liebscht Gemeindeschätzje, 
war unser Spielplätzje. 
Was hatte mer do net all fer Preise errung, 
un das hot uns ringsrum Oherkennung gebrung. 
Do war e Wipp, e Schaukel un ach e Rutsch, 
doch jetzt is alles futsch. 
 
Das ware noch Zeite, 
awwer anscheinend war dann die Ortsgemäh pleite. 
Die hann den Arme ganz vekumme geloß, 
do sinn viele Kinnerträne gefloß. 
 
Uff’s Plätzje kenne se ach nimmie gehe, 
dort dun nämlich so viele LKW’s rumstehe. 
Doch es Kinnerleid dut die Ortsgemäh net interessiere, 
die dun ihr Geld wahrscheinlich liewer in e neies 
GLÄSERarchitektebauwerk investiere. 
 
Schun seit Jahre wollten se im Parrgarde was mache, 
awwer mir kenne do mittlerweile nur noch lache. 
Es änzischte was do steht, 
is e Kerschebääm un die Wiss is gemeeht. 
 
Mir kenne das Leid nimmie siehe, 
un deswehe dun die ganze Kinner, jetzt es Kerweredegeld kriehe. 
 
EY – Ihr Ortsgemähneleid kummen mo her, 
und machen ach mol eier Geldbeitel leer. 
 
De Musikverein spielt em Ortsgemähnerat: 
„Lasset uns auch mal machen eine gute Tat“ 
 
 
 



Schindlers Truhe 
 
Mer hann viel gute Handwerker im Ort, 
un Engels Erwin is äner vunde bekanndeschde vun dere Sort. 
Was der alles dut mit em Holz hiekriehe, 
mer muß schun sahe, er is e Genie. 
 
Aach als so e Handwerker werd de Schindler genennt, 
un er is seines Zeichens Gemeindereferent. 
Wär unser Gottesmann in die Lehr vum Engel Erwin gang, 
hätt er folgenden Fehler net begang... 
 
De Schindler wollt im Auftrag des Herrn e Kiehltruh vekleide, 
un am Enn war die Sach e ganz scheenie Pleite. 
Als er fascht fertisch war, is em de Schrauwezieher gefall  
zwischen Truh un Bretter, 
un er wollt naderlich sinn des Werkzeugs Retter. 
Er langt mit de Hand in de Schlitz erinn, 
un schun steckt auch die selbige drinn!!! 
 
Nodem alle Befreiungsvesuche sinn mißlung, 
hat er sich samt Truh iwwer de Hof geschwung. 
Un nodem er schun viel vegebliche Rettungsvesuche hat unnernumm, 
hat er glicklicherweise e Brecheise gefunn. 
Mit dem konnt er, was e Glick, dem Spuk ein Ende bereite, 
un er muschd vorerscht nimmie leide. 
Doch die Leide ware sofort wirrer do, 
weil sei Arm war blitzebloh. 
 
De Musikverein spielt em Kiehltruhbauer: 
Es nägschde mol bin ich schlauer. 
 
 
 
 
 
 
 
 
 



Schluß 
 
Ich wääß, eich wär’s liewer, mir würde gewwe heit nimmie Ruh, 
doch mir beide schlahn unser Sündebuch jetz zu. 
 
Nä, quatsch ingebild wolle mer jo net sin, 
awwer mer sinn jo doch e Gewinn. 
Oder Karl? 
Was hasch du dodezu se sah, 
ware mer net wunnerbar? 
 
Awwer Karl, du kannsch hochkumme un was iwwer de Strauß berichte, 
un das bitte in Form vun Gedichte. 
 
Ich hoff ihr hann unser Red net allzu ernscht genumm, 
un das se eich hat trotz allem e bissje Spaß gebrung. 
Mit dene Worte will ich das ganze jetz beschließe, 
un eich net weiter de Daach vemiese. 
De Karl muß jetz nur noch de Strauß begieße! 
 
 
 
Die Reiwelskeier Kerb soll lewe…!!! 


